
				2. Rodrick é o amo

				SETEMBRO

				Luns

				Miña nai debeu quedar toda contenta co de obrigarme a escribir un diario o ano pasado, porque agora resulta que acaba de mercarme outro.

				Pero daquela eu xa dixera que como algún idiota me cachase por aí cun caderno que puxese «diario» na capa, seguro que pensaba o que non era. Pois ala, xustamente iso pasou hoxe.

				Agora que Rodrick sabe que ando outra vez cun diario, máis me ha valer gardalo baixo chave. A verdade é que Rodrick xa me colleu o ANTERIOR diario hai unhas semaniñas e, puf, aquilo foi unha catástrofe. Pero ESE TEMA mellor nin tocalo.

				Mesmo sen contar cos problemas que tiven con Rodrick, o verán xa foi bastante fedorento de seu.

				Non saímos de viaxe nin fixemos nada divertido, e todo por culpa de meu pai. Obrigoume a me apuntar outra vez a natación e emperrouse en que este ano tiña que participar en toda canta competición organizasen.

				A meu pai metéuselle na cabeza que estou destinado a ser un ás da natación ou algo diso, e de aí que me apunte ás clases todos os santos veráns.

				A primeira vez que nadei nunha competición, hai un par de anos, meu pai díxome que o xuíz ía disparar unha pistola e que eu tiña que botarme axiña á auga e poñerme a nadar.

				O que NON me explicou foi que a tal pistola era DE COMA QUEN.

				Total, que a min me preocupaba infinitamente máis saír da traxectoria da bala ca chegar nadando ata a outra punta da piscina.

				Mesmo despois de meu pai explicarme como viña sendo aquilo de dar a saída cunha pistola de mentira, eu seguía a ser o que menos nadaba do equipo.

				Certo é que na entrega de premios que fixeron ao final do verán levei o trofeo ao «Maior Progreso». E todo grazas a que entre a primeira e a última carreira da temporada mellorei a miña marca en dez minutos.

				Supoño que meu pai aínda espera que desenvolva todo o meu potencial.

				En moitos aspectos, a verdade é que estar apuntado a natación foi aínda peor ca ir ao instituto.

				Para empezar, tiñamos que estar na piscina ás 7.30 da mañá coma cravos e a auga estaba sempre CONXELADA.

				Para seguir, metíannos a nadar todos amontoados en dúas únicas estaxes, co cal eu sempre levaba alguén ao rabo con ansias de adiantar.

				O de nadarmos todos en dúas estaxes era porque ao mesmo tempo ca a nosa clase de natación daban tamén a de aquajazz.

				De feito, eu intentei convencer a meu pai de que me sacase de natación e me apuntase a aquajazz, mais non houbo forma.

				Este verán o adestrador por fin nos deixaba levar bermudas surfeiras no canto dos slips eses pequeneiros de competición. Mais miña nai dixo que o traxe de baño que herdara de Rodrick «valía de sobra».

				Despois do adestramento recollíame Rodrick coa furgoneta do seu grupo. A miña nai ocorréraselle a idea feliz de que eu e Rodrick tiñamos que compartir «tempo de calidade» no traxecto de volta á casa, porque así pelexariamos menos. Mais ao final foi aínda peor.

				Rodrick recollíame sempre con media hora de atraso.

				E aínda por riba non me deixaba sentar diante. Dicía que o cloro da pisci lle ía deixar o asento perdido, e iso que a furgoneta ha de ter por aí quince anos.

				O caso é que a furgalla de Rodrick non leva asentos detrás, co cal eu tiña que engruñarme como ben podía entre a cacharrada musical do grupo. E cada vez que freabamos, eu rezaba para que non me decapitase un dos pratos da batería de Rodrick.

				Ao final prefería volver á casa andando con tal de que non me levase Rodrick. Botei de contas que máis valía facer os tres quilómetros a pé ca sufrir lesións neurolóxicas por traumatismo musical.

				Aló polo medio do verán cheguei á conclusión de que estaba ata as orellas da natación. E por iso discorrín un sistemiña para me zafar dos adestramentos.

				Nadaba uns cantos longos e dicíalle ao adestrador que tiña que ir ao baño. E logo xa quedaba agochado no vestiario ata que acababa a clase.

				O único fallo do plan era que no baño dos rapaces debiamos estar a -15 ºC como moito, ou sexa, que aínda pasaba máis frío ALÍ DENTRO ca na piscina.

				Tiña que me envolver en papel do váter para non sucumbir á hipotermia.

				Velaí o panorama co cal pasei boa parte das vacacións do verán. E claro, así se explica que xa me tarde volver mañá ao instituto.

				Martes

				Hoxe cheguei ao instituto e decateime de que todo o mundo me trataba dunha forma moi rara. Ao principio eu non entendía NADA.

				Entón acordeime de que aínda levaba encima a Queixadura da Morte do ano PASADO. Pillara a Queixadura na derradeira semana de clases e, claro, no verán esquecérame TOTALMENTE.

				O malo da Queixadura da Morte é que apandas con ela ata que consegues endosarlla a outro. Pero como ninguén se che quere achegar a menos de dez metros de distancia, eu estaba vendo que tería que vivir queixado perdido ata a fin do curso.

				Por sorte hai un rapaz novo chamado Jeremy Pindle, co cal ESE problema quedou solucionado.

				Na primeira clase que me tocou, que era matemáticas, o profe mandoume sentar xunta Alex Aruda, o rapaz máis listo do curso.

				Alex é unha BICOCA para copiar, porque sempre liquida os exames moi rapidiño e pousa a folla no chan a son del. Total, que este ano estou tranquilísimo: se algún día me vexo apurado, sei que podo contar con Alex para saír do paso.

				Os profes fanche máis preguntas se tes un apelido que comece polas primeiras letras do abecedario. Isto explica que os primeiros rapaces da lista acaben sendo sempre os máis espelidos.

				Hai quen pensa que non é certo, pero con pasar un segundo polo meu instituto quedaría convencido.

				Así de memoria só me acorda UN rapaz que rompese esta norma dos apelidos: Kevin Kurtz. Ata quinto de primaria Kevin fora sempre o rapaz máis listo da clase.

				Por esa época un grupiño de rapaces empezamos a meternos con el a conto de como soaban as súas iniciais se as dicías en voz alta.

				Hoxe en día Kevin non levanta a man XAMAIS, e vai aprobando polos pelos e grazas.

				Unha pouca pena si que me dá Kevin, pero tamén é certo que ás veces me vexo obrigado a aceptar os parabéns cando sae o tema.

				En resumo, que pillei mesa bastante decente en todas as materias agás historia, á sétima hora. O profe é o señor Huff e non sei, para min que hai uns anos xa tivo a Rodrick de alumno.

				Mércores

				A miña nai deulle por dicir que eu e Rodrick temos que axudar máis na casa e agora resulta que nos marcou como angueira diaria lavarmos a louza da cea.

				A norma é que non podemos ver a tele nin xogar á consola mentres a cociña non estea toda recollida. Pero a min que non me digan: Rodrick é o PEOR compañeiro do mundo cando toca lavar a louza.

				Así que rematamos de cear, sobe ao cuarto de baño e encérrase nel unha hora. E ao cabo dela, cando volve para abaixo, eu xa practicamente rematei co choio.

				Pero se lles dou as queixas a meus pais, Rodrick sempre sae coa mesma parvada de desculpa:

				Para min que meus pais andan tan preocupados polo meu irmán pequeno, Manny, que agora mesmo non teñen alma para intervir nas desavinzas dos grandes.

				A cousa é que onte Manny fixo un debuxo na gardaría e meus pais quedaron todos angustiados cando llo foron atopar na mochila.

				Pensaron que os bonecos do debuxo eran ELES, de xeito que agora entran en modo acaramelado sempre que Manny está diante.

				Eu decateime perfectamente de quen eran DE VERDADE os do debuxo: eu e Rodrick.

			

		

		
			
				15

			

		

		
			[image: ]
		

		
			[image: ]
		

	
		
			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

			
				[image: ]
			

		

		
			
				Estoutro día tivemos unha agarrada tremenda a conto do mando da tele e Manny viuno todo de cabo a rabo. Certo é que meus pais tampouco teñen por que coñecer ESE detalle.

				Xoves

				Outro motivo polo cal levei o verán daquela maneira foi que o meu mellor amigo, Rowley, pasou de viaxe practicamente as vacacións enteiras. Seica estivo en América do Sur ou non sei que. A verdade é que moito caso non lle fixen.

				Igual é que son mala persoa ou sabe Deus, pero a verdade é que as vacacións da xente non me interesan moito que digamos.

				Ademais, Rowley e os pais pasan a vida viaxando aos sitios máis absurdos do planeta, así que de todos os modos xa nunca lles levo ben a conta.

				O outro motivo polo que as viaxes de Rowley non me interesan nin pouco nin moito é que sempre volve refregándomas polos fociños.

				O ano pasado estiveron dez días en Australia e había que ver como volveu o rapaz, que parecía que vivira alí toda a vida.

				Outra cousa que dá moitísima rabia é que Rowley sempre volve do estranxeiro obsesionado coas cousas que nese momento estean de moda por alá.

				Por exemplo, hai dous anos estivo en Europa e volveu todo alucinado cun cantante de pop chamado «Joshie», que seica por alá é unha estrela famosísima. O caso é que Rowley veu coas maletas a rebentar de discos, pósters e chilindradas de Joshie.

				Eu boteille un ollo á foto do CD e xa lle dixen que Joshie era o tal cantante que lles gusta ás nenas de seis anos, pero non me fixo caso. Dixo que o meu problema era que estaba celoso por ser el quen «descubrira» a Joshie.

				E o que máis me amolou de todo é que de súpeto o tal fulano era o ídolo de Rowley. Como eu intentase facerlle a máis mínima crítica, puf, Rowley cerrábase en banda.

				Falando do estranxeiro, hoxe na clase de francés díxonos madame Lefrere que este ano imos ter que escoller amigo por correspondencia.

				Cando Rodrick estaba na secundaria, tocoulle de amiga por correspondencia unha holandesa que tiña dezasete anos. Seino ben porque lle teño visto as cartas no caixón da trapallada.

